
ᓯᕗᓕᖅᑏᑦ ᐊᖏᖅᓯᒪᓂᖃᖅᑐᑦ ᐱᕈᐃᓂᕐᒥᑦ ᖃᓄᐃᖏᓂᕐᒥᑦ, ᓴᙱᔪᒥᑦ 
ᐊᒻᒪᓗ ᓴᐱᓕᖅᓴᕋᐃᖏᓐᓂᕐᒥᑦ ᐅᑭᐅᖅᑕᖅᑐᒥᑦ 
ᒥᑦᑎᒪᑕᓕᒃ, ᓄᓇᕗᑦ (ᒪᐃ 9, 2024) – ᓯᕗᓕᖅᑎ ᐱᔭᐃ ᐊᕿᐊᕈᖅ ᑐᙵᓱᒃᑎᑦᑎᔪᖅ ᓯᕗᓕᖅᑎ ᕌᓐᔾ ᐱᓚᐃ 
ᐊᒻᒪ ᓯᕗᓕᖅᑎ ᕋ.ᔭᐃ. ᓯᒻᓴᓐ ᒥᑦᑎᒪᑕᓕᒃᒧᑦ, ᓄᓇᕗᑦ, ᐊᕐᕌᒍᑕᒫᖅᓯᐅᑎᒥᒃ ᐅᑭᐅᖅᑕᖅᑐᒥ ᓯᕗᓕᖅᑏᑦ 
ᑲᑎᒪᓂᖓᓐᓄᑦ. ᓯᕗᓕᖅᑏᑦ ᐱᕕᖃᓚᐅᖅᑐᑦ ᐳᓛᕐᓗᑎᒃ ᖁᑦᑎᒃᑐᒧᑦ ᑲᑎᖦᖢᒍᓗ ᐃᓕᑦᑎᓪᓗᑎᒃ Hᐋᒻᒪᓚᖓᓂᒃ 
ᒥᑦᑎᒪᑕᓕᒃ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐃᓐᓇᑐᖃᐃᓪᓗ ᓄᓇᓕᖕᒥᐅᓪᓗ. ᖁᔭᓕᓚᐅᖅᑐᑦ 
ᓴᙱᓂᖏᓐᓂᑦ ᑲᑐᔾᔨᖃᑎᒌᖕᓂᖕᒧᑦ ᓄᓇᓕᖕᓂᑦ, ᓄᓇᖃᖅᑳᖅᓯᒪᔪᓂᑦ ᐅᑭᐅᖅᑕᖅᑐᒥᓪᓗ ᓯᕗᓕᖅᑎᐅᓂᖕᒥᑦ 
ᖃᓄᐃᙱᑦᑎᐊᖕᓂᖕᒧᑦ ᐊᔾᔨᒌᙱᑦᑑᑎᓄᓪᓗ ᐱᕙᓪᓕᐊᓂᕐᒧᑦ. ᓯᕗᓕᖅᑏᑦ ᐅᖃᐅᓯᖃᓚᐅᖅᑐᑦ 
ᐃᓱᒫᓘᑕᐅᔪᓂᑦ ᐊᑦᑐᐃᓂᖃᖅᑐᓂᑦ ᐅᑭᐅᖅᑕᖅᑐᒥᑦ, ᐃᓚᒋᔭᐅᑦᓱᑎᒃ ᐅᑭᐅᖅᑕᖅᑐᒥᑦ 
ᐊᑦᑕᕐᓇᖅᑐᒦᑎᑦᑕᐃᓕᓂᕐᒧᑦ ᐊᒻᒪᓗ ᑲᓇᑕᒥᐅᑕᐅᓂᕐᒧᑦ, ᐱᕐᕈᓗᐊᕿᓂᕐᒧᑦ ᐱᕙᒌᔭᖅᓯᒪᓂᖅ 
ᑭᐅᔾᔪᑎᖃᕐᓂᕐᓗ, ᐱᒻᒪᕆᐅᔪᓂᑦ ᒪᑭᒪᔾᔪᑎᓂᑦ ᐱᑕᖃᖏᓐᓂᖏᓐᓂᑦ, ᐃᓪᓗᖃᕆᐊᖃᕐᓂᕐᒥᑦ, 
ᖃᓄᐃᖏᓐᓂᕐᒧᓪᓗ ᖃᓄᐃᖏᑦᓯᐊᕐᓂᕐᒧᓪᓗ ᐅᑭᐅᖅᑕᖅᑐᒥᐅᓄᑦ.  

ᐃᓕᑕᖅᓯᓂᕐᒥᑦ ᐅᓪᓗᒥᓕᓴᕐᓂᑦ ᐊᖏᖃᑎᒌᒍᑎᓂᑦ ᑎᒍᒥᐊᖅᑎᓂᑦ ᓇᒻᒥᓂᖅ ᐱᓕᕆᖃᑎᖃᕐᒪᑕ ᑲᓇᑕᐅᑉ 
ᒐᕙᒪᒃᑯᖏᓐᓂᑦ, ᓯᕗᓕᖅᑏᑦ ᑐᙵᓱᑦᑎᑦᓯᓚᐅᖅᑐᑦ ᑐᓴᖅᑎᑦᓯᓂᕐᒥᑦ ᑲᒥᓯᓇᒥᑦ ᐅᓪᓗᒥᓕᓴᕐᓄᑦ 
ᐊᖏᖃᑎᒌᒍᑎᓄᑦ ᐊᑐᓕᖅᑎᑦᓯᓂᕐᒥᑦ ᑲᑐᔾᔨᖃᑎᒌᓐᓂᕐᒥᑦ ᐊᑐᓕᖅᑎᑦᓯᓂᕐᒥᑦ. 

ᐅᑭᐅᖅᑕᖅᑐᒥ ᓴᐳᒻᒥᔭᐅᓂᖓ ᐊᒻᒪᓗ ᓄᓇᖁᑎᖓ 

ᐅᑭᐅᖅᑕᖅᑑᑉ ᑕᕆᐅᖓᑕ ᓱᓪᓗᐊᓗᖏᑎᒎᕐᕕᒃ ᒪᓕᒃᖢᒍ ᓇᓗᓇᐃᖅᓯᒃᑲᓐᓂᓚᐅᖅᐳᑦ ᓯᕗᓕᖅᑎᓄᑦ ᓄᓇᓖᑦ 
ᓲᕐᓗ ᒥᑦᑎᒪᑕᓕᒃ ᑐᙵᕕᒋᔭᐅᓂᖏᓐᓂᒃ ᑲᓇᑕᐅᑉ ᓄᓇᖁᑎᖓᓄᑦ ᐅᑭᐅᖅᑕᖅᑐᒥ. ᐊᕐᕌᒍᒐᓵᓗᖕᓄᑦ, 
ᓯᕗᓕᖅᑏᑦ ᐅᖃᐅᓯᖃᖃᑦᑕᖅᓯᒪᕗᑦ ᐅᑭᐅᖅᑕᖅᑐᒥ ᐊᑦᑕᕐᓇᖅᑐᒦᑎᑦᑕᐃᓕᓂᕐᒥᒃ, ᐊᒻᒪ ᐅᑭᐅᖅᑕᖅᑐᒥᐅᓂᒃ 
ᐱᓕᕆᖃᑦᑕᕐᓂᖏᑦ ᓴᐳᔾᔭᐅᓯᒪᓪᓗᑎᒃ ᐊᒻᒪ ᐅᑭᐅᖅᑕᖅᑐᒦᖃᑕᐅᓪᓗᑎᒃ. ᓯᕗᓕᖅᑏᑦ ᐊᓕᐊᓇᐃᒍᓱᓚᐅᖅᑐᑦ 
ᑕᑯᔭᕆᐊᒃᓴᖅ ᐊᒃᓱᕉᑕᐅᔪᓂᑦ ᐃᓕᓴᕆᔭᐅᓪᓗᑎᒃ ᑐᓴᖅᑎᑦᑎᓵᖅᑎᓪᓗᒋᑦ ᑲᓇᑕᒥᑦ ᓴᐳᔾᔨᓂᖕᒧᑦ ᐊᑐᐊᒐᖓᓂᑦ, 
ᐅᑭᐅᖅᑕᖅᑐᕗᑦ ᓴᙱᔫᓪᓗᓂ ᐊᑭᖃᕋᓂᓗ: ᓄᑖᙳᕆᐊᖅᓯᒪᔪᖅ ᑕᐅᑐᙳᐊᖅᑕᐅᔪᖅ ᑲᓇᑕᐅᑉ 
ᓴᐳᓐᓂᐊᖅᑎᖏᓐᓄᑦ. ᓯᕗᓕᖅᑏᑦ ᑐᙵᓱᒃᑎᑦᑎᔪᑦ ᒐᕙᒪᑐᖃᒃᑯᑦ ᐱᓇᔪᒃᑕᖏᓐᓂ ᐱᐅᓯᒋᐊᕐᓗᒍ 
ᐅᑭᐅᖅᑕᖅᑐᒥ ᓴᐳᒻᒦᓂᖅ ᑐᓂᓯᒪᑦᑎᐊᕐᓂᕐᓗ ᐃᖅᑲᓇᐃᔭᕐᓂᕐᒥᒃ ᐅᑭᐅᖅᑕᖅᑐᒥ ᓯᕗᓕᖅᑎᓂᑦ ᐱᖁᓪᓗᒋᑦ 
ᑮᓇᐅᔭᓕᐅᕈᑕᐅᓇᓱᒃᑐᑦ ᓲᕐᓗ ᐅᓄᖅᑐᓄᑦ−ᐊᑐᕐᓂᕐᒧᑦ ᒪᑭᒪᐃᓐᓇᕈᑎᒃᓴᑦ, ᓲᕐᓗ ᐃᑎᔪᒥ ᑐᓚᒃᑕᕐᕕᑦ, 
ᐃᑲᔪᕐᓗᖏᑦ ᐊᒥᖅᑳᕈᑕᐅᔪᑦ ᓄᓇᓕᖕᓂ ᐊᕕᒃᑐᖅᓯᒪᓂᐅᔪᓂ ᐱᔪᒪᓂᖏᓐᓂ ᑲᓇᑕᐅᑉ ᓄᓇᓕᖕᓂ 
ᐊᕕᒃᑐᖅᓯᒪᓂᐅᔪᓂ. ᐅᖃᓚᐅᕐᒥᔪᑦ ᐱᐅᓯᕚᓪᓕᕆᐊᖃᕐᓂᖓᓂᒃ ᒐᕙᒪᑐᖃᒃᑯᑦ ᕿᓂᖅᑎᖏᑦ ᐅᑭᐅᖅᑕᖅᑐᒥ 

ᐅᑭᐅᖅᑕᖅᑐᒥᓗ. ᓴᐳᓐᓂᐊᕐᓂᕐᒧᑦ ᐊᑐᐊᒐᖅ ᐱᒻᒪᕆᐅᔪᒃᑯᑦ ᐊᑑᑎᖃᕐᓂᐊᖅᑐᖅ ᑲᒪᒋᔭᖃᕐᓂᕐᒧᑦ 
ᐱᒻᒪᕆᐅᔪᓂᒃ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᐱᑕᖃᙱᓐᓂᐅᔪᓂᒃ, ᐃᑲᔪᖅᓱᐃᓗᑎᒃ 
ᑮᓇᐅᔭᓕᐅᕋᓱᖕᓂᕐᒧᑦ ᐊᒻᒪᓗ ᐃᓄᓕᕆᓂᕐᒧᑦ ᐱᕙᓪᓕᐊᓂᐅᔪᓂᒃ ᐅᑭᐅᖅᑕᖅᑐᒥ, ᐊᒻᒪᓗ ᓴᙱᒃᑎᒋᐊᕐᓗᒋᑦ 
ᓄᓇᓖᑦ, ᐊᖑᒻᒪᑎᓯᓐᓈᕐᓗᑎᒃ ᑲᓇᑕᒥ ᓴᐳᔾᔨᓯᒪᔭᕆᐊᖃᕐᓂᕐᒧᑦ ᐊᒻᒪᓗ ᐊᑦᑕᕐᓇᖅᑐᒦᑎᑦᑕᐃᓕᓂᕐᒧᑦ 
ᐱᔭᐅᔭᕆᐊᖃᖅᑐᓂᒃ. 

ᓴᖅᑭᓪᓗᒋᑦ ᐱᕐᔪᐊᖑᓪᓗᑎᒃ ᐊᐅᓚᔪᓐᓇᐅᑎᓄᑦ ᐱᑕᖃᙱᓐᓂᐅᔪᑦ 

ᐱᓕᕆᕕᒡᔪᐊᕐᓂᖅ ᐱᕐᔪᐊᓂᒃ ᐊᐅᓚᔪᓐᓇᐅᑎᓂᒃ ᐅᑯᓂᖓᓗ, ᓄᒃᑕᐅᑎᑦ, ᐆᒻᒪᖅᑯᑎᓕᕆᓂᖅ, 
ᐱᖏᖕᓇᖅᑐᓕᕆᓂᖅ ᐊᒻᒪ ᑐᓴᐅᒪᔪᓕᕆᔾᔪᑎᑦ ᐱᔭᐅᔭᕆᐊᖃᖅᐳᑦ ᓴᖅᑭᔾᔪᑎᒃᓴᑦ ᐅᔾᔨᕐᓇᖅᑐᑦ 
ᐱᑕᖃᙱᓐᓂᐅᔪᑦ ᐅᑭᐅᖅᑕᖅᑐᒥ ᓄᓇᓕᖕᓂ. ᓯᕗᓕᖅᑏᑦ ᐅᖃᓚᐅᖅᑐᑦ ᑖᒃᑯᐊ ᑮᓇᐅᔭᓕᐅᕈᑕᐅᓇᓱᒃᑐᑦ 
ᐱᒻᒪᕆᐅᓂᖏᓐᓂᒃ ᐱᐅᓯᒋᐊᖅᑎᑦᑎᓂᕐᒧᑐᐊᖑᙱᑦᑐᖅ ᓄᓇᓕᖕᓂ ᐊᓂᒍᐃᔪᓐᓇᕐᓂᕐᒥᒃ, ᑭᓯᐊᓂᑦᑕᐅᖅ 
ᐱᒋᐊᖅᑎᑦᑎᓂᕐᒧᑦ ᐱᕙᓪᓕᐊᔪᓕᕆᓂᕐᒥᒃ. ᐆᑦᑑᑎᒋᓗᒍ, ᐆᒻᒪᖅᑯᑎᓕᕆᓂᖅ, ᑐᓴᐅᒪᖃᑦᑕᐅᑎᓕᕆᓂᖅ, ᐊᒻᒪ 
ᐃᖏᕐᕋᔪᓕᕆᓃᑦ ᐱᑕᖃᕆᐊᖃᖅᑐᑦ ᐅᓪᓗᒥᓕᓴᕐᓄᑦ ᐅᔭᕋᓐᓂᐊᕐᓂᕐᒧᑦ ᐊᐅᓚᓂᖃᖅᑐᓄᑦ 
ᐱᕕᔅᓴᖃᕐᓂᖅᓴᐅᓂᐊᖅᐳᑦ ᐅᔭᕋᓐᓂᐊᕋᔅᓴᓂᒃ ᐱᕙᓪᓕᐊᑎᑦᑎᓂᕐᒧᑦ ᓄᓇᕗᒻᒥ.  

ᐊᒻᒪ ᓱᓕ, ᓯᕗᓕᖅᑏᑦ ᓇᓗᓇᐃᖅᓯᒃᑲᓐᓂᓚᐅᖅᐳᑦ ᑲᓇᑕᒥ ᑲᑐᔾᔨᖃᑎᒌᒋᐊᖃᕐᓂᖏᓐᓂᒃ ᐋᖅᑭᒃᓱᐃᑎᓪᓗᒋᑦ 
ᐋᖅᑭᒃᓱᖅᑕᐅᓯᒪᔪᓂᒃ ᐊᐅᓚᔪᓐᓇᐅᑎᓄᑦ ᐱᓕᕆᐊᒃᓴᓂᒃ ᓯᕗᓪᓕᐅᑎᔭᕆᐊᓕᖕᓂᒃ ᓯᓚᒧᑦ ᐊᓐᓇᒍᓐᓇᕐᓂᕐᒥᒃ. 
ᓯᕗᓕᖅᑏᑦ ᑕᑯᔪᒪᑦᑎᐊᖅᑐᑦ ᒐᕙᒪᑐᖃᒃᑯᑦ ᑐᓴᖅᑎᑦᑎᓗᑎᒃ ᑭᖑᕝᕕᖅᑎᒃᓴᒥᒃ ᑲᒪᒋᔭᖃᕐᓂᐊᕐᑐᒥᒃ ᑲᓇᑕᒥ 
ᒪᑭᒪᔾᔪᑎᓄᑦ ᐱᓕᕆᐊᒃᓴᒥ. ᓯᕗᓕᖅᑏᑦ ᐅᖃᒃᑲᓐᓂᖅᐳᑦ ᐊᓯᔾᔨᒐᒃᓴᐅᔪᑦ ᑮᓇᐅᔭᑦ ᓴᓂᕐᕙᒃᑕᐅᔪᑦ ᑲᓇᑕᒥ 
ᒐᕙᒪᒃᑯᓐᓂ, ᑐᓂᔭᐅᓲᑦ ᑐᙵᕕᒋᔭᐅᔪᒃᑯᑦ ᐃᓄᒋᐊᖕᓂᖏᑦ ᒪᓕᒃᑕᐅᓗᑎᒃ, ᓴᖅᑭᑕᐅᔭᕆᐊᖃᕐᒪᑕ 
ᓄᓇᕘᒥ−ᑐᕌᖓᔪᑦ ᐊᐅᓚᔪᓐᓇᐅᑎᓄᑦ ᓯᕗᓪᓕᐅᔾᔭᐅᔪᒪᔪᑦ ᐃᖏᕐᕋᑦᑎᐊᕐᓗᑎᒃ. 

ᑐᐊᕕᕐᓇᖅᑐᓄ ᐱᕙᒌᔭᖅᓯᒪᓂᖅ ᐊᐅᓚᑦᑎᓂᕐᓗ 

ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᑦ ᓯᕗᓪᓕᐅᓲᑦ ᐊᒃᑐᐃᓂᐅᔪᓂᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓂᑦ, ᐃᓚᖃᖅᖢᓂ 
ᐊᓯᖏᓐᓂᑦ ᐱᔾᔪᑕᐅᔪᑦ ᐅᖃᐅᓯᐅᔪᓂᑦ. ᓯᕗᓕᖅᑏᑦ ᐃᖅᑲᐃᓚᐅᕐᐳᑦ 2023−ᒥ ᐅᓕᕐᔪᐊᕐᓂᕐᒥᒃ ᐊᒻᒪ 
ᐃᑭᓐᓇᖅᓯᑎᓪᓗᒍ ᐊᒻᒪ ᐃᓕᑕᐅᔪᑦ ᖃᐅᔨᖃᑦᑕᖅᓯᒪᔭᖏᓐᓂᒃ. ᖁᔭᓕᓚᐅᖅᑐᑦ ᓯᕗᓪᓕᖅᐹᒥ ᑭᐅᔨᓂᑦ 
ᐊᑭᓕᖅᓱᖅᑕᐅᙱᖦᖢᑎᒡᓗ ᐱᓕᕆᓚᐅᖅᑐᓄᑦ ᑕᖃᔪᐃᑦᑑᓪᓗᑎᒃ ᐱᓕᕇᓐᓇᓚᐅᕐᑐᑦ ᐱᕐᕈᓗᐊᕿᔪᓄᑦ. 
ᑐᓴᐅᒪᑎᑦᑎᓂᖅ ᐊᒻᒪ ᐃᑲᔪᖅᓱᖅᑕᐅᓂᖅ ᑲᓇᑕᓕᒫᒥ ᐊᒻᒪ ᓄᓇᕐᔪᐊᕐᒥ ᐱᓕᕆᖃᑎᒌᓂᒃ 
ᐅᔾᔨᕐᓇᖅᑐᒻᒪᕆᐅᓚᐅᖅᐳᑦ, ᐱᓕᕆᖃᑎᒌᖏᓐᓇᕆᐊᖃᕐᓂᐊᖅᐳᓪᓗ ᐅᓕᕕᒡᔪᐊᖅᑐᖃᒃᑲᓐᓂᓕᖅᐸᑦ ᐊᒻᒪ 
ᐃᑭᑉᐸᓪᓕᐊᓕᖅᑎᓪᓗᒍ. ᐅᖃᐅᓯᖃᓚᐅᖅᐳᑦ ᓄᑖᙳᕆᐊᖅᓯᒪᔪᓂᒃ ᓄᓇᓕᖕᓂ ᐸᕐᓇᒃᑕᐅᔪᓄᑦ ᐊᒻᒪ 
ᐱᓕᕆᔾᔪᓯᕐᓄᑦ ᐱᓕᕆᖃᑎᖃᕐᓂᕐᒧᑦ ᓄᓇᖃᖅᑳᖅᓯᒪᔪᓂᒃ ᒐᕙᒪᓂᒃ, ᕼᐋᒻᒪᓚᒃᑯᓐᓂ, ᓇᖕᒥᓂᖃᕐᕕᐅᔪᓂᒃ, 
ᐊᓯᖏᓐᓂᒡᓗ ᐱᓕᕆᕝᕕᖕᓂ. ᓯᕗᓕᖅᑏᑦ ᐅᖃᐅᓯᖃᒃᑲᓐᓂᓚᐅᖅᑐᑦ ᐱᒻᒪᕆᐅᓂᖓᓂᒃ ᐱᓕᕆᖃᑎᒌᖕᓂᖅ 
ᐊᒻᒪᓗ ᐱᓕᕆᖃᑎᖃᕆᐊᖃᕐᓂᖅ ᓇᐅᒃᑯᓕᒫᖅ ᒐᕙᒪᒃᑯᓐᓂᑦ ᐱᑎᑦᑕᐃᓕᒪᓗᒍ, ᑲᒪᒋᔭᖃᕐᓂᕐᒧᑦ, 
ᐊᐅᓚᑦᑎᓂᕐᒧᑦ ᐊᒻᒪᓗ ᐅᑎᖅᑎᑦᑎᓂᕐᒧᑦ ᓄᓇᒥᑦ ᐱᕐᕈᓗᐊᕿᓂᕐᒧᑦ. 

ᐅᑭᐅᑦ ᖁᓕᑦ ᐊᓂᒍᖅᑐᓂᒃ, ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᑦ ᖃᐅᔨᖃᑦᑕᖅᓯᒪᕗᑦ ᓂᕆᐅᓇᙱᑦᑐᒥᒃ 
ᐱᕈᖅᐸᓪᓕᐊᓂᕐᒥᒃ ᐊᑯᓚᐃᑦᑕᕐᓂᖓ ᐊᒻᒪ ᐱᕐᔪᐊᖑᓂᖓ ᐸᓂᖅᑐᖅ, ᓄᓇᒥ ᐃᑭᕐᔪᐊᖅᑐᑦ, ᐊᒻᒪ ᐃᒻᒪᒃᓯᒪᔪᑦ 
ᐊᐅᓚᑕᐅᓪᓗᑎᒃ ᓯᓚ ᐊᓯᔾᔨᖅᐸᓪᓕᐊᔪᒧᑦ. ᓇᓗᓇᕈᓐᓃᖅᑐᖅ ᐱᑕᖃᕆᐊᖃᕐᒪᑦ ᓄᑖᒥᒃ ᐊᒻᒪᓗ 
ᑲᔪᓰᓐᓇᕈᓐᓇᖅᑐᒥᒃ ᒐᕙᒪᑐᖃᒃᑯᑦ ᐊᑐᖅᑕᖓᓂᒃ ᑭᐅᓂᐊᕐᓗᑎᒃ ᑐᐊᕕᕐᓇᖅᑐᓂᒃ. ᐅᑭᐅᖅᑕᖅᑐᒥ 
ᐊᕕᒃᑐᖅᓯᒪᔪᑦ ᑮᓇᐅᔭᑎᒍᑦ ᐱᔪᓐᓇᕐᓂᖃᙱᒻᒪᑕ ᑮᓇᐅᔭᖃᖅᑎᑦᑎᒋᐊᒃᓴᖅ ᑲᔪᓯᔪᓂᒃ ᐱᓂᕐᓗᒃᑐᖃᖅᑎᓪᓗᒍ 
ᐊᐅᓚᑦᑎᔾᔪᓯᓂᒃ ᒫᓐᓇ ᐋᖅᑭᒃᓯᒪᔪᓂᒃ. ᐊᐱᕆᓚᐅᖅᑐᑦ ᒐᕙᒪᑐᖃᒃᑯᓐᓂᑦ ᓄᑖᕈᕆᐊᖅᑕᐅᖁᓪᓗᒋᑦ 
ᑐᐊᕕᕐᓇᖅᑐᓕᕆᓂᕐᒧᑦ ᐊᑐᐊᒐᐃᑦ ᐊᒻᒪᓗ ᑮᓇᐅᔭᐃᑦ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᔪᓂᑦ. ᑖᒃᑯᐊ ᐊᓯᔾᔨᖅᑐᑦ 
ᓇᓗᓇᐃᖅᓯᒋᐊᓖᑦ ᐊᑯᓂᐅᖏᑦᑐᒥᑦ, ᐊᓯᔾᔨᕈᓐᓇᓂᕐᒥᑦ, ᓈᒻᒪᑦᑐᓂᑦ, ᐃᓕᖅᑯᓯᕐᒥᓪᓗ ᓈᒻᒪᑦᑐᓂᑦ 
ᐃᑲᔪᖅᑐᕐᓂᕐᒥᑦ ᑮᓇᐅᔭᖃᖅᑎᑕᐅᓂᕐᒥᓪᓗ ᐊᑐᐃᓐᓇᐅᓂᖏᓐᓂᑦ ᑭᐅᔾᔪᑎᖃᕐᓂᕐᒥᑦ ᑐᐊᕕᕐᓇᖅᑐᓂᑦ 
ᖃᓄᐃᓕᐅᕐᓂᐅᔪᓂᑦ, ᐊᑐᐃᓐᓇᐅᑎᑦᓯᓂᕐᒥᓪᓗ ᐱᕐᕈᓗᐊᕿᓂᕐᒧᑦ ᒥᑭᓕᑎᑦᓯᓂᕐᒥᑦ ᑮᓇᐅᔭᖃᖅᑎᑕᐅᓂᕐᒥᑦ 
ᐸᕐᓇᑦᓯᐊᕐᓂᕐᒧᑦ ᐅᑭᐅᖅᑕᖅᑐᒥᑦ ᓄᓇᓕᓐᓂᑦ ᓯᕗᓂᑦᓴᕐᒥᑦ ᐅᓗᕆᐊᓇᖅᑐᓄᑦ.  

ᑲᑎᒪᓂᐊᖅᑎᓪᓗᒋᑦ ᑐᐊᕕᕐᓇᖅᑐᒧᑦ ᐱᕙᒌᔭᖅᓯᒪᓂᕐᒧᑦ ᐱᓇᓱᐊᕈᓯᖓᓂ, ᓯᕗᓕᖅᑏᑦ ᑎᓕᐅᕆᔪᑦ 
ᐅᑭᐅᖅᑕᖅᑐᒥᐅᓕᒫᓂᒃ ᐱᕙᒌᔭᖅᓯᒪᖁᓪᓗᒋᑦ ᐃᑭᑐᐃᓐᓇᕆᐊᓕᖕᓂ, ᐅᓕᕐᔪᐊᕐᓂᕐᒧᑦ, ᐊᓯᖏᓐᓄᓪᓘᓐᓃᑦ 
ᐊᑦᑕᕐᓇᑐᐃᓐᓇᕆᐊᓕᖕᓄᑦ ᑐᐊᕕᕐᓇᖅᑐᒧᑦ ᐱᕙᒌᔭᐅᑎᖃᕐᓗᑎᒃ ᖃᑕᙳᑎᖏᓐᓄᑦ ᑎᒍᐊᖏᓐᓄᓪᓗ, 
72−ᓄᑦ ᐃᑲᕐᕋᓄᑦ ᑐᐊᕕᕐᓇᖅᑐᖅᓯᐅᑎᓕᐅᕐᓗᑎᒃ, ᓇᓪᓕᐅᒃᑯᒫᖃᖅᑎᑦᑎᓗᑎᒃ ᐱᖁᑎᖏᓐᓂ 
ᐊᔪᕐᓇᙱᒃᑳᖓᑦ, ᖃᓄᐃᓕᐅᕆᐊᕐᓗᑎᒃᓗ ᓴᐳᒻᒥᓗᒋᑦ ᐊᖏᕐᕋᖏᑦ ᐱᖁᑎᖏᓪᓗ. 

ᖃᓄᐃᙱᑦᑎᐊᖅᑐᑦ, ᖁᓚᓕᖅᓴᕋᐃᙱᑦᑐᑦ, ᐊᒻᒪ ᐱᕈᖅᐸᓪᓕᐊᑦᑎᐊᖅᑐᑦ ᐅᑭᐅᖅᑕᖅᑐᒥ ᓄᓇᓖᑦ 

ᐋᖓᔮᕐᓇᖅᑐᓂᑦ ᐊᑐᖃᑦᑕᕐᓂᖅ ᓱᓕ ᐊᑦᑐᐃᓂᖃᐃᓐᓇᖅᑐᖅ ᐅᑭᐅᖅᑕᖅᑐᒥ ᓄᓇᓕᓐᓂᑦ. ᓯᕗᓕᖅᑏᑦ 
ᐅᖃᐅᓯᖃᓚᐅᖅᑐᑦ ᐱᓇᓱᐊᕐᓂᖏᓐᓂᑦ ᐱᐅᓯᕚᓪᓕᑎᑦᓯᓂᕐᒥᑦ ᐃᑲᔪᖅᑐᕐᓂᕐᒥᑦ ᐃᓱᒪᓕᕆᓂᕐᒧᑦ, 
ᐊᖏᓪᓕᒋᐊᕆᓂᕐᒥᑦ ᐃᑲᔪᖅᑕᐅᓂᕐᒥᑦ ᐋᓐᓂᖅᑎᑦᓯᓂᕐᒥᓪᓗ ᒥᑭᓪᓕᕚᓪᓕᑎᑦᓯᓂᕐᒥᑦ ᓇᓖᕋᕈᓐᓇᕐᓂᕐᒥᑦ, 
ᐅᖃᐅᓯᖃᕐᓂᕐᒥᓪᓗ ᐅᓄᖅᓯᖏᓐᓇᖅᑐᓂᑦ ᐊᑐᐃᓐᓇᐅᓂᖏᓐᓂᑦ ᑭᒃᑯᑐᐃᓐᓇᕐᓂᓪᓗ ᐊᑦᑕᕐᓇᖅᑕᐃᓕᒪᓂᕐᒧᑦ 
ᐊᑦᑐᖅᑕᐅᔪᓂᑦ ᐋᖓᔮᕐᓇᖅᑐᓂᑦ ᓄᓇᓕᖏᓐᓂᑦ. ᐅᖃᐅᓯᖃᓚᐅᖅᐳᑦ ᐊᖏᒡᓕᒋᐊᖅᑕᐅᔭᕆᐊᖃᕐᓂᖓᓂᒃ 
ᑲᒪᒋᔭᐅᓂᕐᒧᑦ ᐱᓕᕆᐊᖑᖔᕈᓐᓇᖅᑐᑦ ᐱᓕᕆᐊᖑᐃᓐᓇᖅᑐᒃᑯᑦ ᐊᒻᒪ ᐱᓗᐊᖅᑐᒥᒃ ᐃᓚᓕᐅᔾᔭᐅᓗᑎᒃ 
ᑲᒪᒋᔭᐅᕌᓂᒃᑎᓪᓗᒋᑦ ᐊᖏᕐᕋᒥ ᓄᓇᓕᖕᓂ.  

ᖃᓄᐃᙱᑦᑎᐊᕐᓂᖏᑦ ᖃᓄᐃᙱᑦᑎᐊᕐᓂᖏᓪᓗ ᐅᑭᐅᖅᑕᖅᑐᒥᐅᓄᑦ ᐃᓱᒪᒋᔭᐅᖏᓐᓇᖅᐳᖅ ᓯᕗᓕᖅᑎᓄᑦ. 
ᖁᔭᓕᔪᑦ ᒐᕙᒪᑐᖃᒃᑯᑦ ᐱᓇᓱᐊᕐᓂᖏᓐᓂᑦ ᐊᑦᑐᐊᓂᖃᖅᑐᓂᑦ ᐅᑭᐅᖅᑕᖅᑐᒥᑦ ᐱᔭᕆᐊᖃᕐᓂᖏᓐᓂᑦ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᑮᓇᐅᔭᖃᖅᑎᑕᐅᓂᕐᒧᑦ ᐊᖏᖃᑎᒌᒍᑎᓂᑦ ᐊᖏᖃᑎᒌᑦᓱᑎᓪᓗ 
ᑲᑐᔾᔨᖃᑎᒌᖏᓐᓇᕆᐊᖃᕐᓂᕐᒥᑦ. ᐅᓄᖅᓯᕙᓪᓕᐊᔪᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐊᑭᖏᑦ ᓱᓕ 
ᐱᔭᕆᖅᐸᓪᓕᐊᖏᓐᓇᖅᐳᑦ ᐅᔾᔨᕐᓇᖅᑐᒥᒃ ᓄᓇᕘᒥ ᑮᓇᐅᔭᑦ ᐊᑐᖅᑐᒃᓴᓂᒃ. ᐊᑭᑦᑐᕆᐊᕐᓂᖏᑦ 
ᖃᖓᑦᑕᐅᑎᓄᑦ, ᐱᖃᓯᐅᑎᓪᓗᒋᑦ ᓇᓪᓕᐅᒃᑯᒫᖃᖏᑦᑐᓄᑦ ᐋᓐᓂᐊᖅᑐᓕᕆᓂᕐᒧᑦ ᐃᑲᔫᑏᑦ ᐊᒻᒪᓗ 
ᐊᑭᓕᖅᑕᐅᓯᒪᔪᑦ ᑭᒍᓐᓂᐊᖅᑕᐅᓂᕐᒧᑦ, ᐊᖁᑎᐅᓯᒪᕗᑦ. ᐃᓱᒫᓘᑕᐅᕐᔪᐊᖅᑐᖅ ᐊᓯᔾᔨᒐᒃᓴᐅᓪᓗᓂ ᑮᓇᐅᔭᑦ 
ᐃᓇᖏᖅᑕᐅᔾᔪᑎᒃᓴᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐊᐅᓚᔪᓐᓇᐅᑎᓄᑦ, ᐃᓚᓕᐅᔾᔭᐅᓪᓗᑎᒃ 
ᖃᕋᓴᐅᔭᓕᕆᔾᔪᑎᑦ.  

ᓯᕗᓕᖅᑏᑦ ᐅᖃᐅᓯᖃᓚᐅᖅᑐᑦ ᐊᒃᓱᕈᕐᓇᕐᓂᖓᓂᒃ ᐃᓐᓄᒃᓯᓂᕐᒥᒃ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 
ᐃᖅᑲᓇᐃᔮᓂᒃ ᐱᖓᓱᓂ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᓂᐅᔪᓂ, ᐱᓗᐊᖅᑐᒥᒃ ᐱᓇᔪᖕᓂᖅ ᐃᓐᓄᒃᓗᒋᑦ ᑖᒃᑯᐊ 
ᐃᖅᑲᓇᐃᔮᒃᓴᑦ ᐊᖏᒃᓕᒋᐊᖅᑎᑦᑎᔪᑦ ᑕᒪᒃᑮᓂᒃ ᑲᓇᑕᒥ ᓄᓇᕐᔪᐊᒥᓗ. ᐊᖏᖅᓯᒪᓂᖃᖅᑐᑦ ᑲᑐᔾᔨᓂᕐᒥᑦ 
ᐱᐅᓛᒃᑯᑦ ᐊᑐᕈᓐᓇᖅᑐᓂᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᖅᑲᓇᐃᔭᖅᑐᓕᕆᓂᕐᒧᑦ.  

ᓯᕗᓕᖅᑏᑦ ᐅᖃᐅᓯᖃᓚᐅᖅᐳᑦ ᒐᕙᒪᑐᖃᒃᑯᑦ ᒪᓕᒐᓕᐊᕆᓯᒪᔭᖓᓂᒃ ᓴᖅᑭᑎᑕᐅᔪᒥᒃ ᑲᓇᑕᓕᒫᒥ 
ᓄᓇᕐᔪᐊᓕᒫᒥ ᐃᓗᐊᖅᓴᐅᑎᒋᔭᐅᕙᒃᑐᒧᑦ ᓂᕆᐅᒋᔭᖃᖅᖢᑎᒡᓗ ᐱᓛᕐᓂᕐᒥᒃ ᑐᓴᖅᑕᐅᔪᒃᓴᒃᑲᓐᓂᕐᓂᒃ 
ᒐᕙᒪᑐᖃᒃᑯᓐᓂᑦ ᑕᒪᑐᒪ ᐱᓕᕆᐊᖑᔫᑉ ᓴᖅᑭᑎᑕᐅᕙᓪᓕᐊᓂᖓᓄᑦ, ᐃᓚᒋᔭᐅᓪᓗᓂ ᐊᑭᓕᖅᑕᐅᓂᖅ 
ᖁᑦᑎᒃᑐᒦᑦᑐᓄᑦ ᐃᓗᐊᖅᓴᐅᑎᓄᑦ ᑕᒪᒃᑯᓄᖓ ᐊᑐᖅᑕᐅᒐᔪᙱᑦᑐᓄᑦ ᐋᓐᓂᐊᕆᔭᐅᓕᖅᐸᒃᑐᓄᑦ. 
ᖃᓄᐃᑦᑐᑐᐃᓐᓇᑦ ᐊᑐᐊᒐᐃᑦ ᐃᓱᒪᒋᔭᐅᔪᑦ ᐃᓱᒪᒋᔭᖃᕆᐊᓖᑦ ᐊᔾᔨᐅᖏᑦᑐᓂᑦ ᐱᔭᕆᐊᓕᖏᓐᓂᑦ 
ᐊᕕᑦᑐᖅᓯᒪᔪᑦ, ᐃᓚᒋᔭᐅᓗᓂ ᑮᓇᐅᔭᓕᕆᓂᕐᒧᑦ ᐱᔪᓐᓇᕐᓂᖏᓐᓂᑦ ᐊᖏᔪᓂᓪᓗ ᓄᓇᖃᖅᑳᖅᓯᒪᔪᑦ 
ᖃᑦᓯᐅᓂᖏᓐᓂᑦ. ᓯᕗᓕᖅᑏᑦ ᐱᔪᒪᓂᖃᒻᒪᕆᑉᐳᑦ ᐱᕙᓪᓕᐊᑎᑦᑎᓂᕐᒥᑦ ᐋᓐᓂᐊᖅᑐᓕᕆᓂᕐᒥᑦ ᑲᒪᔪᓂᑦ 
ᐊᔾᔨᒌᑎᑦᑎᖏᓐᓂᐅᔪᓂᑦ ᐊᒻᒪᓗ ᓂᕆᐅᑦᑎᐊᖅᑯᑦ ᐃᖅᑲᓇᐃᔭᖃᑎᖃᕐᓂᕐᒥᑦ ᑲᓇᑕᒥ ᒐᕙᒪᒃᑯᖏᓐᓂ ᑕᒪᔅᓱᒧᖓ 
ᑲᑐᔾᔨᓂᕐᒥᑦ ᑐᕌᒐᐅᔪᒥᑦ.  

ᐃᒡᓗᑖᕆᔭᐅᔭᕆᐊᓖᑦ ᐅᑭᐅᖅᑕᖅᑐᓕᒫᒥ ᓴᖅᑭᑎᑕᐅᑦᑎᐊᖃᑦᑕᖁᓪᓗᒋᑦ  

ᐊᑭᑐᓗᐊᙱᑦᑐᑦ, ᑲᔪᓯᑎᑕᐅᔪᓐᓇᖅᑐᑦ, ᐊᒻᒪ ᐱᔭᐅᔾᔭᐃᖅᓯᒪᔪᑦ ᐃᒡᓗᐃᑦ ᐱᕐᔪᐊᖑᖕᒪᑕ 
ᐅᑭᐅᖅᑕᖅᑐᒥᐅᓄᑦ ᐊᓂᒍᖅᑕᐅᑦᑎᐊᖃᑦᑕᖁᓪᓗᒋᑦ. ᓯᕗᓕᖅᑏᑦ ᐅᖃᐅᓯᖃᓚᐅᖅᑐᑦ ᐊᑦᓱᕉᑕᐅᔪᓂᑦ 
ᐅᖃᐅᓯᖃᕐᓂᕐᒥᑦ ᐃᓪᓗᖃᕆᐊᖃᕐᓂᕐᒥᑦ ᐅᑭᐅᖅᑕᖅᑐᒥᑦ, ᐃᓚᒋᔭᐅᑦᓱᓂ ᐊᑭᑐᓂᖅᓴᐅᓂᖏᓐᓄᑦ 
ᐃᓪᓗᓕᐅᕐᓂᕐᒧᑦ ᐊᑭᖏᑦ, ᑭᓪᓕᖃᖅᑐᓂᑦ ᓄᓇᓕᓐᓂᑦ ᐃᖅᑲᓇᐃᔭᖅᑎᖃᕐᓂᕐᒥᑦ ᐊᒻᒪᓗ ᐊᒥᒐᕐᓂᖏᓐᓄᑦ 
ᐃᓪᓗᐃᑦ ᐅᖓᓯᑦᑐᓂᑦ ᐅᖓᓯᑦᑐᓂᓪᓗ ᓄᓇᓕᓐᓂᑦ. ᐱᓕᕆᖃᑎᖃᓪᓚᕆᒍᒪᓂᖅ ᒐᕙᒪᑐᖃᒃᑯᓐᓂᑦ 
ᓄᓇᖃᖅᑳᖅᓯᒪᔪᓂᒡᓗ ᒐᕙᒪᒃᑯᑦ ᓯᕗᓕᖅᑎᖏᓐᓂᑦ, ᑐᕌᕆᔭᖃᖅᐳᑦ ᓴᖅᑭᑎᑦᑎᔪᒪᓪᓗᑎᒃ ᐃᓗᓕᖃᐅᑦᑎᐊᖅᑐᓂᒃ 
ᐃᒡᓗᖃᖅᑎᑦᑎᕙᖕᓂᕐᒧᑦ ᐱᓕᕆᐊᖑᕙᒃᑐᓂᒃ ᐃᓚᒋᔭᐅᓗᑎᒃ ᐃᑲᔪᖅᑐᐃᕙᒃᑐᑦ ᐃᒡᓗᖃᖅᑎᑦᑎᕙᖕᓂᕐᒧᑦ 
ᐱᐅᓯᒋᐊᖅᑎᑦᑎᓗᑎᒡᓗ ᐊᑭᑐᓗᐊᙱᖦᖢᑎᒃ ᑕᒫᓂᓕᒫᖅ ᐅᑭᐅᖅᑕᖅᑐᒥ ᐊᕕᒃᓯᒪᓂᕆᔭᐅᔪᓂ. 

ᓯᕗᓕᖅᑏᑦ ᐱᓕᕇᓐᓇᕐᓂᐊᖅᐳᑦ ᐱᐅᓯᒋᐊᖅᑎᑦᑎᓇᓱᒡᓗᑎᒃ ᐃᑲᔪᖅᓱᐃᔾᔪᑎᓂᒃ ᒪᓕᒋᐊᓕᖕᓂᒃ 
ᑲᔪᓯᑎᑕᐅᔪᓐᓇᖅᑐᓂᒃ ᐃᒡᓗᓕᕆᓂᕐᒧᑦ ᐅᑭᐅᖅᑕᖅᑐᒥ. ᐃᓪᓗᓕᕆᓂᖅ ᐃᑲᔪᖅᓯᓂᖃᕈᓐᓇᕐᒥᔪᖅ ᓄᓇᖃᖅᑐᓂᒃ 
ᐃᓕᓐᓂᐊᐸᓪᓕᐊᓂᕐᒧᑦ, ᐱᓕᒻᒪᑦᓴᕐᓂᕐᒧᑦ, ᐊᒻᒪᓗ ᖃᐅᔨᒪᓂᕐᒧᑦ ᓴᓇᒋᐅᖅᓴᓂᕐᒧᑦ. ᐊᐱᕆᓚᐅᖅᐳᑦ 
ᒐᕙᒪᑐᖃᒃᑯᓐᓂ ᐱᓕᕆᖃᑎᖃᖁᓪᓗᒋᑦ ᐅᑭᐅᖅᑕᖅᑐᒥ ᓯᕗᓕᖅᑎᓂᒃ ᐋᖅᑭᒃᓱᐃᖁᓪᓗᒋᑦ ᑲᔪᓯᑎᑦᑎᖁᓪᓗᒋᓪᓗ 
ᒐᕙᒪᑐᖃᒃᑯᑦ ᐃᒡᓗᓕᕆᓂᕐᒧᑦ ᐱᓕᕆᐊᖏᓐᓂᒃ, ᐅᑯᓂᖓᓗ ᓈᒻᒪᒃᑐᓂᒃ ᑮᓇᐅᔭᓕᕆᓂᕐᒧᑦ 
ᐱᓕᕆᐊᖑᓪᓚᕆᒍᒪᔪᓂᒃ ᐱᓕᕆᐊᒃᓴᓂᒡᓗ ᐊᓯᔾᔨᒐᒃᓴᐅᔪᓂᒃ ᓈᒻᒪᒃᑐᒃᑯᑦ ᑭᐅᓯᔪᒪᓪᓗᑎᒃ ᑕᒪᐃᓐᓂᑦᑎᐊᖅ 
ᐃᒡᓗᓕᕆᓂᕐᒧᑦ ᑲᔪᓯᓂᕆᔭᐅᕙᒃᑐᒥᒃ, ᐃᓚᒋᔭᐅᓪᓗᓂ ᐊᑐᕈᓐᓇᕐᓂᖅ ᓄᓇᓂᒃ, ᐅᑭᐅᖅᑕᖅᑐᒥ 
ᐊᕕᒃᓯᒪᓂᕆᔭᐅᔪᓂ. ᑕᒪᓐᓇ ᐃᓚᖃᖅᐳᖅ ᐱᓕᕆᖃᑎᖃᕐᓂᕐᒥᒃ ᓄᓇᖃᖅᑳᖅᑐᑦ ᒐᕙᒪᖏᓐᓂᒃ 
ᓴᖅᑭᔮᓕᖅᑎᑦᑎᔪᒪᓪᓗᑎᒃ ᐃᒡᓗᖃᕐᓂᕐᒧᑦ ᐱᓕᕆᐊᕆᔪᒪᔭᒥᓄᑦ. 

ᐃᓚᐅᑎᑦᓯᓂᖅ ᒐᕙᒪᑐᖃᒃᑯᑦ ᒥᓂᔅᑕᖏᓐᓂᒃ 

ᓈᑦᓰᖑᔭᒥ, ᒪᐃ 5-ᒥ, ᐃᖃᓗᓐᓂ, ᓯᕗᓂᐊᒍ ᐅᑭᐅᖅᑕᖅᑐᒥ ᓯᕗᓕᖅᑏᑦ ᑲᑎᒪᓂᖓᓐᓂ, ᓯᕗᓕᖅᑏᑦ 
ᑲᑎᒪᖃᑎᖃᓚᐅᖅᑐᑦ ᒪᓕᒐᓕᐅᖅᑎ ᒥᓚᓂ ᔫᓕ, ᒥᓂᔅᑕ ᑲᓇᑕᐅᑉ ᓯᓚᑖᓂᒥᐅᑕᓕᕆᓂᕐᒧᑦ, ᒪᓕᒐᓕᐅᖅᑎ 
ᐱᐅᓪ ᑉᓕᐅ, ᒥᓂᔅᑕ ᑲᓇᑕᒥ ᐅᓇᑕᖅᑐᔅᓴᓕᕆᔨᒃᑯᓐᓄᑦ, ᐊᒻᒪᓗ ᒪᓕᒐᓕᐅᖅᑎ ᑖᓐ ᕚᓐᑖᓪ, ᒥᓂᔅᑕ 
ᐅᑭᐅᖅᑕᖅᑐᒥ. ᓯᕗᓕᖅᑏᑦ ᖁᔭᓕᓚᐅᖅᑐᑦ ᒐᕙᒪᑐᖃᒃᑯᑦ ᒥᓂᔅᑕᖏᑦ ᐅᑭᐅᖅᑕᖅᑐᓕᐊᓚᐅᖕᓂᖏᓐᓂᑦ 
ᑕᐅᑐᓪᓗᐊᑕᖅᖢᑎᒡᓗ ᐅᑭᐅᖅᑕᖅᑐᒥᑦ ᐊᑲᐃᓪᓕᐅᕈᑕᐅᔪᓂᑦ. ᓯᕗᓕᖅᑏᑦ ᓇᓗᓇᐃᖅᓯᒃᑲᓐᓂᓚᐅᖅᐳᑦ 
ᐊᖏᕈᑎᒋᓯᒪᔭᒥᓂᒃ ᑲᑐᔾᔨᖃᑎᒌᖕᓂᕐᒥᒃ ᐊᒻᒪ ᓇᓗᓇᐃᖅᓯᓪᓗᑎᒃ ᐊᔾᔨᒋᔭᐅᙱᑦᑐᓂᒃ ᐊᐅᓚᔪᓐᓇᐅᑎᓂᒃ, 
ᓇᐅᑦᑎᖅᓱᖅᑎᓂᒃ, ᐊᒻᒪ ᑲᓇᑕᒥᐅᑕᐅᓂᕐᒧᑦ ᐱᔭᐅᔭᕆᐊᓕᖕᓂᒃ ᐅᑭᐅᖅᑕᖅᑐᒥ. ᓇᓗᓇᐃᖅᓯᒃᑲᓐᓂᓚᐅᖅᐳᑦ 
ᐱᔭᕆᐊᖃᕐᓂᖏᓐᓂᒃ ᐱᓕᕆᐊᖑᒃᑲᓐᓂᕆᐊᓕᖕᓂᒃ ᐊᒻᒪ ᐃᓚᐅᑎᑦᑏᓐᓇᕆᐊᖃᕐᓂᖏᓐᓂᒃ ᓄᓇᖃᖅᑳᖅᓯᒪᔪᑦ 
ᒐᕙᒪᖏᓐᓂᒃ ᐊᒻᒪ ᑲᑐᔾᔨᖃᑎᒌᓂᒃ ᑕᒪᐃᓐᓂᒃ ᐱᖓᓱᓂᒃ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᓂ. 
ᐃᓚᐅᑎᑦᑏᓐᓇᖁᔨᓚᐅᖅᐳᑦ ᒐᕙᒪᑐᖃᒃᑯᓐᓂ ᐊᒻᒪ ᑮᓇᐅᔭᓕᐅᕋᓱᐊᖅᑐᓂᒃ ᖃᓄᐃᙱᑦᑎᐊᖁᓪᓗᒋᑦ, 
ᓴᐳᔾᔭᐅᓯᒪᖁᓪᓗᒋᑦ, ᐊᒻᒪ ᐊᔪᖅᓴᕈᓐᓃᖁᓪᓗᒋᑦ ᐅᑭᐅᖅᑕᖅᑐᒥ ᓄᓇᓖᑦ ᐊᒻᒪ ᓄᓇᓕᖕᒥᐅᑦ. 

ᑭᖑᓪᓕᖅᐹᒥ, ᓯᕗᓕᖅᑏᑦ ᐅᖃᐅᓯᖃᒃᑲᓐᓂᓚᐅᖅᐳᑦ ᐊᖏᖅᓯᒪᓂᕐᒥᓂᒃ ᐱᓕᕆᖃᑎᒌᒍᒪᓪᓗᑎᒃ 
ᓴᖅᑭᑦᑎᔪᒪᓪᓗᑎᒃ ᐊᑯᓂᐅᔪᒃᑯᑦ ᐱᕙᓪᓕᐊᑎᑦᑎᔪᒥᒃ ᓯᕗᓂᒃᓴᒥ ᓄᓇᕘᒥᐅᓄᑦ ᐊᒻᒪ ᑲᓇᑕᒥᐅᓕᒫᓄᑦ 
ᓂᕆᐅᒃᐳᓪᓗ ᐱᓕᕆᖃᑎᖃᓛᕈᒪᓪᓗᑎᒃ ᑲᓇᑕᒥ ᐊᕕᒃᑐᖅᓯᒪᔪᓂᒃ ᐱᓕᕆᔨᐅᖃᑎᖏᓐᓂᒃ ᐅᐊᓕᓂᕐᒥ 
ᓯᕗᓕᖅᑏᑦ ᑲᑎᒪᕐᔪᐊᓕᖅᐸᑕ ᐊᒻᒪ ᑲᓇᑕᒥ ᑲᑐᔾᔨᖃᑎᒌᑦ ᑲᑎᒪᔨᖏᑦ ᐊᐅᔭᐅᓕᖅᐸᑦ. 

ᔫᑳᓐ ᓇᓗᓇᐃᖅᑕᐅᓚᐅᖅᐳᖅ ᐃᒃᓯᕙᐅᑕᐅᓂᐊᕐᓂᖓᓂᒃ ᐅᑭᐅᖅᑕᖅᑐᒥ ᓯᕗᓕᖅᑏᑦ ᑲᑎᒪᑎᓪᓗᒋᑦ 2025-ᒥ 
ᐅᓪᓗᖅᓯᐅᑎᓕᕆᓐᓇᒥ ᐊᕐᕌᒍᒥ. 

867-222-4306 

